
Numri i dokumentit:     05232527 

 

AA.nr.405/2023 

                                                                                                                                                                                    

GJYKATA E APELIT E KOSOVËS-Departamenti për Çështje Administrative, në kolegjin e 

përbërë nga gjyqtarët, Hajriz Hoti kryetar, Ramiz Kuqi dhe Delushe Halimi anëtarë, në konfliktin 

administrativ sipas padisë së paditësit, K..... J..... nga F......, kundër të paditurës, Ministria e Punës 

dhe Mirëqenies Sociale-Divizioni për Ndihmë Sociale me seli në Prishtinë, përkitazi me ankesën 

e paditësit, të paraqitur kundër aktgjykimit të Gjykatës Themelore në Prishtinë-Departamenti për 

Çështje Administrative, A.nr.515/2021, të datës;06.03.2023, në seancën e kolegjit të mbajtur me 

datë;12.01.2024, merr këtë, 

 

A  K  T  GJ  Y  K  I  M 

 

Refuzohet si e pa bazuar ankesa e paditësit, K......J...... nga F......., ndërsa aktgjykimi i Gjykatës 

Themelore në Prishtinë-Departamenti për Çështje administrative, A.nr.515/2021, i 

datës;06.03.2023, vërtetohet. 

 A  r  s  y  e  t  i  m 

 

Me aktgjykimin e Gjykatës Themelore në Prishtinë-Departamenti për Çështje Administrative, 

A.nr.515/2021, të datës;06.03.2023, është vendosur “I. Refuzohet kërkesëpadia e paditësit, K..... 

J..... nga F....., me të cilën ka kërkuar që të anulohen aktvendimet e  të paditurës,  Ministria e 

Punës dhe Mirëqenies Sociale-Divizioni për Ndihma Sociale me nr. 210213, 210216, 210217 të 

datës 11.01.2021 dhe t’i njihet e drejta në asistencë mujore sipas Masës Nr.15 te Pakos 

Emergjente Fiskale dhe Vendimit te MPMS-së Nr.01/2020, dt.01.09.2020 ne vlerë prej 130.00 

Euro, për muajin 04-2020, 05-2020 dhe 06-2020 ne tërësi prej 390.00 Euro  si e pa bazuar.” 

 

Kundër këtij aktgjykimi në afatin ligjor ka ushtruar ankesë paditësi, përmes Agjencisë për 

Ndihmë Juridike Falas, Zyra në Gjilan, për shkak të vërtetimit të gabuar dhe jo të plotë të gjendjes 

faktike, me propozim që Gjykata e Apelit e Kosovës ta aprovoj ankesën si të bazuar, ta ndryshojë 

aktgjykimin e ankimuar, A.nr.515/2021, të datës;06.03.2023. 

  

Përgjigje në ankesë nuk ka ushtruar pala e paditur. 

 

Kolegji i Gjykatës së Apelit, shqyrtoi shkresat e lëndës, aktgjykimin e ankimuar, pretendimet 

ankimore dhe pas vlerësimit të tyre duke u bazuar në nenin 49 paragrafi 1 të Ligjit për Konfliktet 

Administrative dhe nenit 194 dhe 195.1 paragrafi d) të Ligjit për Procedurën Kontestimore, të 

aplikueshëm sipas nenit 63 të Ligjit për Konfliktet Administrative, ka gjetur se ankesa e paditësit 

është e pa bazuar. 

 

Nga shkresat e lëndës rezulton se paditësi ka ushtruar padi për konflikt administrativ me 

datë;08.03.2021, kundër vendimit të paditurës, Ministria e Punës dhe Mirëqenies Sociale-

Divizioni për Ndihmë Sociale, të dt.11.01.2021, sepse konsideron se vendimi i kundërshtuar me 

padi është i pa bazuar dhe jo i ligjshëm, për arsye se nuk është vërtetuar drejtë gjendja faktike 

nga ana e organeve administrative, si dhe është zbatuar gabimisht edhe ligji material, me 

propozim që i njëjti të anulohet si i kundërligjshëm.  

 

Gjykata e shkallës së parë, pas shqyrtimit të padisë së paditësit të paraqitur kundër vendimit të  

paditurës, dhe pas administrimit të provave si në procesverbal të seancës së shqyrtimit kryesor, 

bie aktgjykimin e ankimuar me të cilin e refuzon si të pa bazuar kërkesëpadinë e paditësit, me 

arsyetim se “Gjykata vlerësoi ligjshmërinë e vendimit të goditur në përputhje  me nenin 44.3 dhe 

nenit 67 të Ligjit për Konfliktet Administrative dhe provave të administruara në seancën e 

shqyrtimit kryesor, ku ka gjetur se kërkesëpadia e paditësit është e pabazuar. Gjykata për të 

vërtetuar drejtë gjendjen faktike në këtë çështje, iu referua provave nga shkresat e lëndës 

përkatësisht vendimit të Ministrisë së Financave dhe Transfereve nr.35/2020 për caktimin e 

kritereve për përfituesit e Masës Emergjente Fiskale MASA nr.15 ku në piken 2 të tij është 

përcaktuar se: Të drejtën e përfitimit në pagesë të asistencës mujore në vlerë prej 130 euro për 

periudhën Prill-Qershor 2020, e kanë familjet të cilët nuk e kanë asnjë të punësuar (sektori 

publik dhe privat), nuk pranojnë asnjë pagese mujore nga Buxheti i Republikës së Kosovës 

(pension apo asistencë sociale), janë të lajmëruar si të papunë në institucionin kompetent dhe 

që janë banor rezident në Republikën e Kosovës. Ndërkaq në piken 5 është përcaktuar: Divizioni 

i Ndihmave sociale përmes sistemit elektronik të bazës së të dhënave bënë përpunimin dhe 

shkëmbimin e të dhënave të muajve paraprak për të verifikuar të hyrat e aplikuesit dhe anëtareve 

të familjes nga skemat e pagesave sociale, pensionale dhe të hyrave tjera mujore të cilat mund 

të identifikohen nga Administrata Tatimore e Kosovës. Gjykata ju referua edhe provave të tjera 

nga shkresat e lëndës si: raporti verifikimit nr.29390 për periudhën 04-2020, raporti verifikimit 

nr.91436 për periudhën 05.2020, raporti verifikimit me nr.153482 për periudhën 06-2020 ku në 

këto raporte është dhënë komenti: “Pas krahasimit të të dhënave tuaja me ARC ka rezultuar se 

numri i anëtarëve të familjes tuaj të paraqitur në Formularin e aplikimit D1 për Masën Nr.15, 

nuk përputhet me të dhënat nga Agjencia e Regjistrimit Civil. Nëse dëshironi të ushtroni ankesë 

dhe nëse struktura juaj familjare ka ndryshuar prej kohës kur ju keni deklaruar bashkësinë 

familjare në ARC, atëherë ju mund të vizitoni Zyrën e Regjistrimit Civil në Komunën tuaj dhe ta 

siguroni deklaratën e përditësuar të bashkësisë familjare dhe atë duke pasqyruar vetëm personat 

qe ju i keni paraqitur në formularin e aplikimit D-1, me përjashtim nëse gjate kësaj kohe ka 

lindur ndonjë anëtar i ri” Gjykata vlerësoi edhe pretendimet tjera të paditësit dhe gjeti se, të 

njëjtat në këtë çështje administrative, nuk kanë ndikim në vendosje tjetër, nga ajo që ka vendosur 

organi i paditur, sepse me provat e administruara, në kuptim të dispozitës së cekur ligjore, është 

vërtetuar se paditësi nuk i plotëson kushtet ligjore për njohjen e të drejtës së kërkuar. Nga kjo, 

gjykata vlerëson se aktvendimi kontestues, është i drejtë dhe i bazuar në ligj dhe se organi i 

paditur, drejtë ka zbatuar dispozitat e Ligjit për Procedurën Administrative, drejtë ka vërtetuar 

gjendjen faktike dhe drejtë ka zbatuar ligjin material, kur ka refuzuar ankesën e paditësit. Mbi 

këto arsye kërkesëpadinë e paditësit nuk e aprovoi, sepse sipas vlerësimit të gjykatës, nuk është 

cenuar ligji në dëm të paditësit.”  

 

Qëndrimin juridik të Gjykatës së shkallës së parë, si të rregullt dhe të bazuar në ligj në tërësi e 

pranon edhe kolegji i apelit, për arsye se aktgjykimi i atakuar nuk është përfshirë në shkelje 

thelbësore të dispozitave të Ligjit për Konfliktet Administrative dhe Ligjit për Procedurën 

Kontestimore nga neni 182 paragrafi 2, pika (b), (g), (j), (k) dhe (m), për të cilat shkaqe Gjykata 

e Apelit kujdeset sipas detyrës zyrtare në kuptim të dispozitës së nenit 194 të LPK-së, e 

rrjedhimisht edhe e drejta materiale gjithashtu është zbatuar në mënyrë të drejtë dhe të plotë.  

 

Përkundër se aktgjykimi i gjykatës së shkallës së parë nuk është ankimuar për shkak të shkeljeve 

esenciale të dispozitave të procedurës, kolegji i apelit të njëjtin e ka shikuar sipas detyrës zyrtare 

sa i përket kësaj baze ankimore, dhe ka ardhur në përfundim se aktgjykimi i ankimuar nuk 

përmban shkelje esenciale të dispozitave procedurale, meqenëse gjykata ka shqyrtuar padinë, 

fillimisht e ka dërguar padinë përfaqësuesit të së paditurës në përgjigje në padi, pastaj ka caktuar 

seancën e shqyrtimit kryesor, ka nxjerr prova të mjaftueshme, që do të thotë se gjatë vlerësimit 

gjykata e shkallës së parë, nuk ka bërë shkelje të dispozitave procedurale të LKA-së dhe LPK-

së. 

 

Ndërsa sa i përket pretendimit ankimor për vërtetim të gabuar dhe jo të plotë të gjendjes faktike 

se “Me rastin e aplikimit kam arritur të dëshmojë se familja ime përbëhet nga anëtarët të cilët 

janë të papunë, nuk pranojnë asnjë pagesë mujore nga bugjeti i Republikës së Kosovës (pension 

apo asistencë sociale), janë të lajmëruar si të pa punë në institucionin kompetentë dhe janë 

banore rezident të Republikës së Kosovës. Lidhur me këto pretendime kam bashkangjitur 

deklaratën e bashkësisë familjare, vërtetimet e papunësisë dhe letërnjoftimet e anëtareve të 

familjes, certifikatën e pronësisë metë cilat ka vërtetuar faktin se si familje nuk kemi përfituar 

asnjë të hyrë dhe se kjo e drejtë na ka takuar konform masës nr.15 të Pakos Emergjente Fiskale 

dhe vendimit të MPMS-së nr.01/2020 dt.01.09.2020 në shumë prej 130 euro për periudhat prill-

qershor 2020. Gjykata e shkallës së parë duke mos vërtetuar drejtë faktet vendimtare ka nxjerrë 

konkluzion të gabuar në pikëpamje të gjendjes faktike, lidhur me të dhënat e paraqitura në 

formularin e aplikimit D1 për masën Nr.15 ku është konstatuar se këto të dhëna nuk janë në 

përputhje me të dhënat nga Agjencia e Regjistrimit Civil, edhe për kundër faktin se Komuna  e 

Ferizajt pas kërkesës time ka lëshuar deklaratën e bashkësisë familjare të përmirësuar me 

arsyetim se zyrtari përgjegjës nuk e ka bërë përditësimin e të dhënave në Agjencinë e Regjistrimit 

Civil, ndërsa me deklaratën e tillë të dhënat janë në përputhje ashtu sic kërkohej me vendimet e 

organit administrativ. Provë deklarata e bashkësisë familjare nr. rendor 25/25001/16 

dt.08.06.2023.” Kolegji i apelit konsideron se këto pretendime ankimore janë të pa bazuara, për 

faktin se Gjykata e shkallës së parë me rastin e shqyrtimit të padisë së paditësit ka nxjerrë prova 

të mjaftueshme të cilat vërtetojnë se pretendimet e paditësit janë të pa bazuara dhe të pa 

qëndrueshme, ngase të njëjtat janë në kundërshtim me gjendjen faktike të vërtetuar nga ana e 

Gjykatës së shkallës së parë, kur ka konstatuar se “Gjykata ju referua edhe provave të tjera nga 

shkresat e lëndës si: raporti verifikimit nr.29390 për periudhën 04-2020, raporti verifikimit 

nr.91436 për periudhën 05.2020, raporti verifikimit me nr.153482 për periudhën 06-2020 ku në 

këto raporte është dhënë komenti: “Pas krahasimit të të dhënave tuaja me ARC ka rezultuar se 

numri i anëtarëve të familjes tuaj të paraqitur në Formularin e aplikimit D1 për Masën Nr.15, 

nuk përputhet me të dhënat nga Agjencia e Regjistrimit Civil. Nëse dëshironi të ushtroni ankesë 

dhe nëse struktura juaj familjare ka ndryshuar prej kohës kur ju keni deklaruar bashkësinë 

familjare në ARC, atëherë ju mund të vizitoni Zyrën e Regjistrimit Civil në Komunën tuaj dhe ta 

siguroni deklaratën e përditësuar të bashkësisë familjare dhe atë duke pasqyruar vetëm personat 

qe ju i keni paraqitur në formularin e aplikimit D-1, me përjashtim nëse gjate kësaj kohe ka 

lindur ndonjë anëtar i ri.” Po ashtu kolegji i apelit verën se e paditura në raportin e verifikimit, 

nr.29390 për periudhën 04-2020, raporti verifikimit nr.91436 për periudhën 05.2020, raporti 

verifikimit me nr.153482 për periudhën 06-2020, ka gjetur se K......J....... ka edhe një pjesë të 

familjes të pa deklaruar në formularin D1 për aplikim në masën 15 e që janë prindërit e tij, znj. 

S...... J....... dhe z. S.... J......., i cili gëzon pension bazë të moshës dhe të cilët banojnë në adresën 

e njëjtë më paditësin. Kurse paditësi përditësimin e të dhënave e ka bërë në vitin 2023, sipas 

deklaratës së bashkësisë familjare të lëshuar nga Komuna e F...... me nr. rendor 25/25001/16, të 

datës;08.06.2023, e jo në kohën kur është kërkuar nga e paditura. 

 

Mbi këto arsye kolegji i apelit këto pretendime ankimore në drejtim të vërtetimit të gabuar dhe 

jo të plotë të gjendjes faktike i vlerëson si të pa bazuara, prandaj, sipas vlerësimit të kolegjit të 

apelit, aktgjykimi i ankimuar i gjykatës së shkallës së parë, është i qartë dhe i kuptueshëm, ndërsa 

në arsyetimin e tij janë dhënë arsyet e mjaftueshme për faktet vendimtare, të cilat i pranon edhe 

kjo gjykatë.  

 

Duke vlerësuar se Gjykata e shkallës së parë, në mënyrë të drejtë ka zbatuar dispozitat 

procedurale, drejtë ka vërtetuar gjendjen faktike dhe drejtë ka zbatuar të drejtën materiale me 

rastin e refuzimit të kërkesëpadisë së paditësit, dhe mbi këtë bazë ankesa e paditësit u refuzua si 

e pa bazuar, ndërsa aktgjykimi i ankimuar u vërtetua si i drejtë dhe i ligjshëm.  

  

Mbi këto arsye, e në mbështetje të nenit 49 të Ligjit për Konfliktet Administrative, lidhur me nenin 

200 të Ligjit për Procedurën Kontestimore, të aplikueshëm sipas nenit 63 të Ligjit për Konfliktet 

Administrative, u vendos si në dispozitiv të këtij aktgjykimi.    

      

GJYKATA E APELIT E KOSOVËS NË PRISHTINË 

AA.nr.405/2023, datë;12.01.2024 

 

                                              Kryetari i kolegjit, 

                                           Hajriz Hoti 

 

 

 

 

 

 

 

 


